
nja Lie Kiauw Tjia djadi terlepas dari tjangkremannja itoe orang boesoek. Kaloe boekannja begitoe, nistjaja kahormatannja soeda diperkosa."

„Akoe girang sekali mendenger kaoe poenja kabar jang memoeasken orang banjak poenja hati," kata Tan Kie Hou, „dan sekarang lantaran akoe maoe pergi makan, kaoe boleh poelang sadja ka roemah. Tapi djangan loepa, kaloe sadja kaoe mendapet kabar apa-apa lagi, dateng sampeken padakoe disini."

Tan A Toa manggoetken kapala dengen membilang baek, kamoedian ia membri hormat pada madjikan moedanja dan teroes berlaloe dengen tindakan tjepet. Sedeng Tan Kie Hou poen dengen paras moeka terang menoedjoe ka kamar makan sembari berlari-lari. Sesampenja ternjata semoea oerang soeda moelai makan, begitoe poen iapoenja goeroe, Tan Ko Wie, jang berdoedoek di satoe medja bersama ianja. Sang goeroe memandang moekanja iapoenja moerid, kamoedian keliatan satoe senjoeman jang ampir tida kentara di iapoenja moeloet; tapi sasa'at kamoedian kadengeran ia berkata pada moeridnja itoe dengen paras moeka soenggoe soenggoe:

„Kie Hou, ini hari boekan sadja kaoe bangoen laat, malah dateng makan poen ada laat dari biasanja. Tapi akoe denger kaoe poenja salah satoe boedjang dateng mentjari pada kaoe, apa ia ada membawa kabar apa-apa? Kaloe diliat dari kaoe poenja aer moeka jang terang, akoe soeda bisa mendoega jang itoe
boekannja kabar djelek."

Tan Kie Hou tida djadi mengkeret koetika mendenger goeroenja poenja gegeran jang tida dioetjapken dengen perkatahan keras, sekali poen paras moekanja begitoe soenggoe-soenggoe.

